Thema: Diolchgarwch
Haul; dŵr; bara; bwyd a diod; Iesu; haelioni Duw 
Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef diolch i Dduw. Dw i ddim wedi rhannu’r gwaith i mewn i ddarnau penodol, felly mae croeso i chi ei rannu ar gyfer eich darllenwyr. 
Adnoddau: 
· Cyflwyniad PowerPoint (i’w lawr lwytho cliciwch ar diolchgarwch8ppt); sgrîn; taflunydd; cyfrifiadur.

· Mae’n bosib cynnal y gwasanaeth heb y PowerPoint drwy roi lluniau i wahanol blant i’w harddangos.

· Siâp haul; dŵr mewn jwg wydr; torth o fara

· Falle yr hoffech chi gael arddangosfa o wahanol fwydydd yn mlaen yr ystafell. 
PowerPoint sleid 1

Gair o groeso.
Cân: Mae’n Duw ni mor fawr, Caneuon Ffydd 125 
Fel dyn ni wedi clywed yn y gân, Duw wnaeth y mynyddoedd, a chreodd y moroedd, a Duw roddodd y sêr yn eu lle. Yn ystod y gwasanaeth diolchgarwch dyn ni am gofio am haelioni Duw tuag atom. Dyn ni am gofio ei fod yn Dduw mawr, cryf a nerthol a’i fod o wedi ein caru ni a pharatoi digonedd ar ein cyfer.
Falle’ch bod chi’n meddwl nad oes gwyrthiau’n digwydd heddiw, ond dyn ni eisiau sôn am wyrth arbennig sy’n digwydd o’n cwmpas o hyd. Dyma wyrth sy’n digwydd yn dawel fach, heb i neb ei gweld, ond mae’n golygu bod pob un ohonon ni yma’n (enw’ch ardal) yn cael digon i’w fwyta.

Gwrandewch ar y darlleniad yma o Marc 4:26-29,

Stori'r had yn tyfu
Dwedodd Iesu wedyn, "Dyma i chi ddarlun arall o deyrnasiad Duw. Mae fel ffermwr yn hau had ar y tir. Mae’r wythnosau’n mynd heibio, a'r dyn yn cysgu’r nos ac yn codi’r bore. Mae'r had gafodd ei hau yn egino ac yn dechrau tyfu heb i’r dyn wneud dim mwy. Mae’r cnwd yn tyfu o'r pridd ohono'i hun - gwelltyn yn gyntaf, wedyn y dywysen, a'r hadau yn y dywysen ar ôl hynny. Pan mae’r cnwd o wenith wedi aeddfedu, mae'r ffermwr yn ei dorri gyda’i gryman am fod y cynhaeaf yn barod."
Mae’r hadau sy’n cael eu plannu yn y tir yn egino a thyfu heb i bobl wneud dim. Dyn ni ddim hyd yn oed yn gallu gweld yr hadau ar ôl iddyn nhw gael eu plannu, ond mae ’na waith yn mynd ymlaen yn dawel yn y pridd. Mae’r hedyn yn egino a thyfu, gwelltyn yn gyntaf, wedyn y dywysen, a'r hadau yn y dywysen ar ôl hynny. Duw sy’n gyrru’r haul a’r glaw sy’n rhoddi’r egni a’r bywyd i’r hedyn egino.
Mae’r darlun yn esbonio rhyfeddod natur yn glir a syml. Ond mae ‘na ystyr arall i’r darlleniad hefyd.

Darlun ydy’r darlleniad o waith Duw yn ein calonnau ni; os dyn ni’n clywed hanes Iesu Grist dyna hedyn bach wedi ei blannu yn ein calonnau. Wrth glywed mwy am Iesu a dysgu am ei gariad tuag atom dyna’r hedyn yn tyfu. Os daliwn ati i ddarllen a gwrando ar hanesion am Fab Duw a’i fywyd arbennig ar y ddaear, bydd planhigyn iach iawn o ffydd yn tyfu oddi mewn i ni. 

Duw sy’n rhoi y ffydd i ni i gredu. Mae Duw wedi “ ... caru’r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.”
Cân: Diolch, diolch, Iesu (penillion 1,4,5)  Caneuon Ffydd 147 

Beth sy’ angen arnom ni i gyd?

Sleid 2  (neu lun o’r haul)
Haul. Mae’r haul yn rhoi goleuni a gwres. Mae heulwen yn codi’n calonnau ni. Mae gwres a goleuni’r haul yn helpu planhigion i dyfu. Does fawr o ddim yn tyfu yn ystod oerni a chaledwch y Gaeaf, ond pan ddaw’r haul yn ei wres bydd y llysiau a’r ffrwythau, y coed a’r gwair yn tyfu a ffrwythloni. Ar ôl noson dywyll mae gweld yr haul yn gwawrio ar ddiwrnod arall yn fendgedig.
Diolchwn i Ti o Dduw am yr haul.

Sleid 2 clic

Dywedodd Iesu amdano’i hun, "Fi ydy golau'r byd. Bydd gan y rhai sy’n fy nilyn i olau i’w harwain nhw i fywyd, a fyddan nhw byth yn cerdded mewn tywyllwch."
Diolchwn i Ti o Dduw am oleuni Iesu yn ein bywydau.

Sleid 3 (neu ddŵr mewn jwg wydr)
Rhaid cael dŵr er mwyn byw. Mae’n debyg bod person yn gallu byw am 3 wythnos neu fis heb fwyd, ond byddai byw am wythnos heb ddŵr bron yn amhosib. Mae dŵr yn torri syched pob un ohonon ni. Mae dŵr yn cadw anifeiliaid a phlanhigion yn fyw. Pan mae dŵr yn brin mae bywyd yn anodd iawn.

Diolchwn i Ti o Dduw am y glaw sy’n disgyn ar y ddaear. Diolch am yr afonydd a’r moroedd, a’r holl greaduriaid sy’n byw ynddyn nhw. 

Sleid 3 clic
Dwedodd Iesu, "Bydd syched eto ar bawb sy'n yfed y dŵr yma, ond fydd dim syched byth ar y rhai sy'n yfed y dŵr dw i’n ei roi.”
Diolchwn i Ti o Dduw am Iesu Grist a’i allu i fod yn ddŵr bywiol yn ein bywydau.

Sleid 4 (neu dorth o fara)
Diolchwn i Ti O Dduw am ein bwyd bob dydd. Diolch bod silffoedd y siopau yng Nghymru yn llawn, a’n bod ni’n gallu cael mwy na digon o fwyd. Diolchwn i Ti am baratoi ar ein cyfer.

Sleid 4 clic
Dwedodd Iesu, "Fi ydy’r bara sy’n rhoi bywyd. Fydd pwy bynnag ddaw ata i ddim yn llwgu, a fydd pwy bynnag sy'n credu ynof fi ddim yn sychedu.
Diolchwn i Ti o Dduw am Iesu Grist, a’r ffaith ei fod yn ddigon i roi bywyd llawn i ni. Hebddo fe allwn ni ddim dod yn agos atat Ti O Dduw.

Sleid 5
Yng Nghymru ac Iwerddon, yn Sbaen a Phortiwgal, yn yr Iseldiroedd a’r Almaen ac ar draws  y byd, mae na bobl yn diolch heddiw am yr holl beth da mae nhw’n fwynhau. Dylen ni i gyd drïo’n gorau i gofio dweud diolch.  
Cân: Cofia bob amser, cofia bob tro, Caneuon Ffydd 119 

Gweddïwn:  Diolch i Ti o Dduw am yr haul a’r glaw a’n bwyd bob dydd. Diolch i Ti am yrru’r tymhorau yn eu tro, ac am harddwch y byd naturiol o’n cwmpas. Helpa ni i gofio am eraill ar draws y byd sydd ddim yn rhannu’n breintiau ni. Ti wedi rhoi digon i ni, felly helpa ni i fod yn garedig ac i rannu â phobl eraill ar draws y byd. Diolchwn i Ti am yrru Iesu Grist i’r byd. Diolchwn i Ti am gyfle i gael clywed am dy gariad Di drwy fywyd Iesu. Derbyn ein diolch yn ei enw ef, Amen.

